
IISHWELO

Tshapita 1.
1  Iishwelo  enda  Yeso  Kilisito,  eeki  Nkhumundjeyi  wokaaka
ndaitshumia bekambi benande baoyi bandaasa liyaka. Ande asokolaki
eele  boondjelo  ndaitshumia  bokambi  bonande Idjuanyi.  2  One ooki
lisangelaka banto lolaka lona Nkumundjeyi, la djoyi linda Yeso kilisito,
la  baoyi  bia  baakiande  weenaka.  3  Bonto  bia  ondaalola,  la  bane
bandooka  baoy’ane  baatoyake,  la  baakitanya  baoyi  baasookotama
nkooko,  bayali  l’insonyi,  laalika  eshile  end’aoy’ako  eyee  ntutama.  4
Idjuanyi,  eele  ekelesia  nsaambo  bend’Aziya:  Lolango  loopha  l’iyeli
loyale l’inyo, la wee m’ele one ooyali, ooki la ondaasa liyaka, la m’ele
Baphopho  band’Olotshi  nsaambo  baayali  nd’oso  bond’iyeko  inda
waaphemelo; 5 La m’ele Yeso Kilisito, nteki enda soosolo , nsomi enda
bandeetshuaki m’eweli, Nkumu enda Baa nkumu ina motshi. Eele one
oyooke mposa, la oototshungolaki m’ebe l’olong’onande, 6 Ootolekiaki
baankolo  ya  waaphemelo,  la  belombeli  benda  Nkhumundjeyi,  ise:
lokumo  londa  waaphemelo  loyale  eel’ande,  botshuako,  botshuako!
Apha seesoko! 7 Phalaka and’iko ayoyi naingi. Baiso bia baokueena, la
band’ane baandookotaki likonga. M’ako ngili bia in’amotshi baokolela
nda djoy’ainande. Ee, apha seesoko! 8 Nkolo, Nkhumundjeyi oosanga
ay’ande: Emi Alafa la Omega, ndjali, nki, ndaasa liyaka, bosi boolo bia.
9  Emi  Idjuanyi,  one  onaambaki  l’emi  l’inyo  iiko  la  waaphemelo  la
etshingingalo  enda  Yeso,  nki  nd’okongo  boondet’iyo  mbo:  Patemo,
laalika lolaka londa Nkhumundeyi la Yeso. 10 Emi nki eel’Ephopho nda
wiina  bonda  Nkolo.  M’ako  emi  ondookaki  lolaka  lond’olo
m’okong’onami  seenda  iphonge,  11  Mbo:  Kota  baoyi  banenawe
n’enkakanda, osokole eel’ekelesia nsaambo: nd’Efeso la Simulina, nda
Pelengamo, nda Tuyatila, nda Saladi, la Filadelefiya, nda Laodikiya. 12
Emi oophalaki m’okongo nda yeena one ooki linduselaka lolaka. Aye
aakimi  okalimuaka  ndaiphala,  emi  oneenaki  liambelo  linda  paonyi
nsaambo linda totshua. 13 Nd’atenyi banda liambelo lisoko eki omoli
oowaanaki  l’osok’onto,  ande  alotaki  etoo  lobanda  polo  nk’ekolo
benande,  l’osaakamba  bonda  paonyi  na  ntolo.  14  Botsha  bonande
la’iyo  linande  liki  phee  seenda  yoosa  benda  phee  benda  boona
ond’onkoko,  nkula  seenda  eyengo.  Baiso  banande  baki  seenda
lingong’a tshaa.  15 Bekolo benande beki seenda konga eephong’iyo,
seenda konga eetshumb’iyo na nkuka enda tshaa. Lolaka londande loki



seenda  ephelela  y’okeli.  16  Ande  aki  la  tootshi  nsaambo  nda  loo
lonande y’olome. Aki l’isandja ina mpia ind’olaki m’olumvu bonande.
Elongi  enande  eki  liphetaka  seenda  aandola  liiso  ya  wiina  l’iyane
ind’olo.  17  Aakimi  yueenaka,  emi  oyaakweyaki  nd’ekolo  benande
seenda bonto oosoowa. Aye ande oonkata nda loo lonande y’olome,
akela ay’ande: Tookaki bopholu. Emi ndjali aangolelo la esuka, 18 La
one ooyali botshuako, botshuako. Emi ndoowa, phalaka mone ndjali la
loomo botshuako, botshuako. Emi ndjali la fungola ina nyonyi l’olimo
bonda  langalanga.  19  M’ako  kota  baoyi  baakiwe  yeenaka,  la  baoyi
baayali,  la  baoyi  baayala  lomi  m’okongo;  20  Baoyi  band’ishi  banda
tootshi  nsaambo  baakiwe  yeenaka  nda  loo  lonami  ly’olome,  la
liambelo linda paonyi nsaambo linda totshua. Tootshi nsaambo toyali
baandjelo  band’ekelesia  nsaambo.  Liambelo  nsaambo  liyali  ekelesia
nsaambo.

Tshapita 2.
1  Kotela  boondjelo  bond’ekelesia  end’Efeso  ayawe:  Baoyi  ban’one
ookatshi tootshi nsaambo nda loo lonande y’olome, ooyali likendaka
nd’atenyi banda liambelo linda paonyi nsaambo linda totshua bak’ane.
2 Emi yeeyaka bekeleeli bendawe, l’olemo bondawe, l’itshili  indawe.
Emi yeeyaka mbo: We ophiimelie basi bebe, we omekaki bane bayaeta
mbo: Baatomamaki eyal’iso, aye baphoyali baatomamaki, we weenaki
lokeso londiyo. 3 We oki l’itshili, weenaki eelo nda liina linami, aye we
otolemva.  4  Ayende,  emi  lawe toyali  la  djoyi.  Laalika we oolaambia
lolango  londawe  loonaangolaki  lawe.  5  Asoko,  ofa  aakiwe  ookpeke,
kalimola botema, kela bekeleeli bandawe y’oso. Etoyala seesoko, emi
ndokoyaka  eelewe  faafa,  ndookiimola  aambialo  endawe  y’itshua
ndaiphole liiyali eko, nkina we ophokalimole botema. 6 Aye we oyali la
djoy’aine,  we  liphuluaka  bekeleeli  band’asi  Nikolawo,  l’emi  ndjali
yaaphuluaka. 7 One ooyali l’antonyi, ooke baoyi baasangela Ephopho
end’Olotshi  ekelesia.  One  oolekola  baoyi  band’obe  boolo,  emi
ndookokaya  n’ande  lila  m’osongo  bonda  loomo  booyali  nd’atenyi
banda Paladiso enda Nkhumundjeyi. 8 Kotela boondjelo bond’ekelesia
enda Simulina ayawe: One ooki m’angolelo elenge nd’esuka,  oowaki
aye utaki  liyala la loomo, oosanga baoy’ane ay’ande:  9 Emi yeeyaka
djeelo lindawe, la bosamba bondawe (nkula eeyali we bosi liyonga), la
litonyi  lind’ane  baakela  ay’iyo:  Bas’Idjuda  eeyal’iso,  aye  baphoyali
bas’Idjuda,  bayali  nde likumiaka satana. 10 Tookake baoyi bandaasa



we  yeen’elo  bopholu.  Oka,  oyoomeke  banto  aasa  yiila  baamoli  na
nkandju ndailomeka, aye look’en’elo nko betshu likumi. Tshingingala
elenge  nd’eweli,  asoko  ndokokokaya  losal’a  nkoso  londa  loomo.  11
One  ooyali  l’antonyi,  ooke  baoyi  baasangela  Ephopho  end’Olotshi
ekelesia.  One  oolekola  baoyi  band’obe  boolo,  apheenyame  eelo
nd’eweli  bend’iphe.  12  Kotela  boondjelo  bend’ekelesia  enda
Pelengamo  ay’awe:  One  ooyali  l’isandja  oosanga  baoy’ane:  13  Emi
yeeyaka  liphole  lind’uli  we,  mpene  aayali  iyeko  inda  waaphemelo
bonda Satana.  We oomamana nda liina  linami  boolo,  we otaangana
yiimelia  linami  la  nd’etsho  beeki  Atipa  nteki  enami,  bosi  itshili,
oodjakemaki  ndat’enyi  baninyo,  mpiko  and’uli  Satana.   14  Aye  emi
lawe  toyali  la  baoyi  baamoli,  laalika  we  oyali  l’anto  baamoli  mpiko
baayali yimeliaka weekeli bonda Balama, bookiande yeekiaka Balaka,
nda  yaambia  bosongo  bonda  likweeya  banto  boso  bonda  Isaliyele,
nd’iyo  lila  toma  tookiyo  odjaakelaka  tontooto,  nd’iyo  likitsha  l’iyo
mposa.  15  We  oyali  la  l’anto  baamoli  baatshingingala  nda  weekili
bonda  Nikolawo.  16  M’asoko  kalimola  botema.  Etoyala  seeko,  emi
ndookoyaka  faafa,  ndokuuna  l’iyo  bosela  l’iphaka  iiyali  m’olumvu
bonami.  17  Ooyali  l’atonyi,  ooke  seesangela  Ephopho  end’Olotshi
ekelesia.  Emi ndookokaya one oolekola  baoyi  band’obe boolo mana
iikimi  indi’isamaki;  ndookokaya  laiyoko  linda  weelo,  liiyali  la  liina
lind’otoo likotshi nkooko. Lako l’onto ondeeya, nko one oomaambaka.
18  Kotela  boondjelo  bond’ekelesia  enda  Tuyatila  ayawe:  Bosoka
Nkhumundjeyi, ooyali la baiso seenda lingong’a tshaa, l’ekolo seenda
konga  eephongamaki,  oosanga  baoy’ane:  19  Emi  yeeyaka  bekeleeli
bendawe, laolango londawe, la yiimelia lindawe, l’okembeli bondawe,
l’itshili indawe. La emi yeeyaka mbo; Bekeleeli bendawe bend’okongo
beelekola bend’oso benene. 20 Aye emi lawe toyali la djoyi, laalika we
oimelia  luumoto seenda Idjezebele  ooyali  likela  ay’ande:  Bomvutshi
bonda  luumoto  eeyaliemi.  Ande  aki  yeekiaka,  uungiaki  bekambi
benami nd’iyo likitsha mposa, la nd’iyo lila toma tok’iyo odjaakelaka
tontooto.  21  Emi  ndokaaki  betsho  ben’ande  likalimola  botema,  aye
ande  aphiimelie  likalimola  botema  m’aoyi  bandaikitsha  mposa.  22
Lookolia, emi ndaasa yoaambia na ntage, ande l’ane baayali likitshaka
l’ande  mposa,  nd’elo  en’onene,  phee  nko  iyo  baokalimola  betema
m’ekeleeli  benande.  23  Emi  ndookodjaaka  baana  banande.  Nkina
Ekelesia  bia  beeyaka  mbo:  Nkemi  ooyali  lisisimiaka  baiso
band’ekongo,  land’etema,  aye  ndookofuta  bonto  l’onto  seenda



bekeleeli  beninyo.  24  Aye  emi  ndoolosangela  inyo  band’uli  nda
Tuyatila,  baatoyale  la  weekieli  bone,  la  beeteene  baoyi  ban’enene
banda Satana seesang’iyo. Emi mpute yaaphelia bolito bonkina. 25 Aye
lokataka  baoyi  baninyo  boolo  elenge  nde  aayaka  lomi  emi.  26  One
oolekola baoyi band’obe boolo, la ootomanya bekeleeli benami elenge
nd’esuka,  emi  ndookokaya  boolo  bonda  yaaphemela  ngili.  27  Ande
aokaabolela  l’ompaampango  bond’epheko;  seebol’iyo  mpoke
ind’iyomba tshaaa,  seekimi  yaayaka  mpamba  m’ele  Apha.  28  M’ako
emi  ndookokaya  nyango  y’iyotshi.  29  One  ooyali  l’antonyi,  ooke
seesangela Ephopho end’Olotshi Ekelesia.

Tshapita 3.
1  Kotela  boondjelo  bond’ekelesia  enda  Saladi  ayawe:  One  ooyali
l’Ephopho  end’Olotshi  nsaambo  inda  Nkhumundjeyi,  la  tootshi
nsaambo oosanga baoy’ane: Emi yeeyaka bekeleeli bendawe. We oyali
la liina seenda bonto ondiika, sekinde we oowa. 2 Weefaka, nshikikalia
baoyi baatshiki bandaasa liwa, laalika emi ntotana bakeleeli bendawe
nd’olongo nda baiso banami.  3 Oofa  seekiwe yiimeliaka,  la  seekiwe
yookaka. Yaaka likelaka baoy’asoko, kalimola botema. Wook’ende we
opheefe,  emi  ndookoyaka seend’os’iya,  we ophongeeya ayaak’emi.  4
Aye we oyali  la  baina ban’anto baamoli  nda Saladi,  baatophita  litoo
lindiyo. Iyo baakotanema l’emi bamboolota litoo linda yeelo, laalika iyo
nde  baakoki  basimba.  5  M’asoko  one  oolekola  baoyi  band’obe
mpamba,  baokolotsha litoo linda weelo.  Emi  mpongophophola  liina
linande  maiboko  linda  loomo,  aye  ndook’isola  liina  linande  nd’oso
bond’Apha,  la  nd’oso  bon’aandjelo  banande.  6  One  ooyali  l’antonyi,
ooke  seesangela  Ephopho  end’Olotshi  ekelesia.  7  Kotela  boondjelo
bond’ekelesia ena Filadelefiya ayawe: One ooyali ekila, ooyali soosolo,
ooyali  la  fungola  enda  Davidi,  ooyali  lilipholaka,  aye  lako  l’onto
oolipha; ooyali liliphaka, aye lako l’onto ooliphola, oosanga baoy’ane: 8
Emi  yeeyaka  bekeleeli  bendawe.  Okolia,  emi  bookotshikela  lokuke
phololo,  lak’onto  oolipha.  We oyali  l’iyema ya mpamba,  oki  likelaka
baoyi  banami,  otophiita  liina  linami.  9  Phalaka,  emi  ndooko  kaya
baayali nda loolu lon’ememieelo enda Satana, bane baayali lisangaka
ay’iyo:  Iso  toyali  bas’Idjuda,  aye  iyo  baphoyali  bas’Idjuda,  basanga
bophoto. Okolia, emi ndookaayela nd’iyo iyotombia nd’ekolo bendawe,
la  nd’iyo  yeeya  mbo:  Emi  ndookolanga.  10  Laalika  we  oki  likelaka
baoyi  banami  l’itshili  inami,  emi  ndookokotana  nda  wiina  boiko



y’emekano, beeyala lomi eele basi motshi bia, naimeka bane band’uli
na  motshi.  11  Emi  ndokoyaka  faafa.  Kata  eeyali  lawe  boolo,  bonto
atokophonolake  losala  londawe  ya  nkoso.  12  One  oolekola  baoyi
band’obe  mpamba,  emi  ndookuaambia  seenda  ekopho  enda
ememieelo enda Nkhumundjeyi enami; ande aphongoola ma nkooko
l’iyo. Aye emi ndokokota liina lina Nkhumundjeyi enami nda djoonge
linande,  la  liina  lind’ola  bonda  Nkhumundjeyi,  Yelusalema  ind’otoo,
iyookoyaka ma loola m’ele Nkhumundjeyi enami la liina lind’otoo. 13
One ooyali l’antonyi, ookaka seesangela Ephopho end’Olotshi ekelesia.
14 Kotela  boondjelo  bond’ekelesia  enda  Laodikiya  ayawe:  apha
seesoko!  Nteki  end’itshili  la  soosolo,  angoleelo  en’angelo  enda
Nkhumundjeyi oosanga baoy’ane: 15 Emi yeeyaka bekeleeli bendawe
mbo: We ophoyali ntshitshi, ophoyali tshaa. 16 Asoko laalika we oyali
itshaatshaa,  apha  teya,  apha  ntshitshi,  emi  ndookokolua  m’olumvu
bonami. 17 Laalika we oosanga ayawe: emi bokulaki, nsaaya likondja
phala,  mpaase  nkula  eemba.  We  opheeye  mbo:  Oyali  nde  bosi
lokoonyo,  laokeseli,  l’osamba,  laiyowu,  l’otaka?  18  Asoko  emi
ndookosangela  ay’emi:  Somba  paonyi  eel’emi  ik’iyo  ophongaka  nda
tshaa,  nda we liyala bokulaki;  la  litoo linda weelo,  we lilota,  nsonyi
end’otak’ondawe ephooy’enya; la nsali enda yiila nda baiso, nda wee
yeena. 19 Emi lilakaka, emi yeenyaka bane band’okemi ngandji eelo.
Asoko, kelaka faafa, kalimolaka botema. 20 Ophalaka, emi neemala nda
wiiso, mpomela. Andooka bonto lolaka lonami, aaliphol’ande lokuke,
emi  ndookootshua eel’ande,  nd’okola  l’ande,  l’ande aokola l’emi.  21
One  oolekola  baoyi  band’obe  mpamba,  emi  ndookookaya  mpamba
en’ande yuulama l’emi nd’iyeko inda waaphemelo, seekimi olekolaka
baoyi band’obe mpamba, eekimi yuulamaka l’Apha nd’iyeko inande ya
waaphemelo.  22  One  ooyali  l’antonyi,  ooke  seesangela  Ephopho
end’Olotshi ekelesia.

Tshapita 4.
1  Aaki  baoy’asoko  olekaka,  aakimi  ophalaka,  emi  oneenaki  lokuke
loolifa  nda  loola.  Djoyi  lind’oso  liikimi  yookaka  liki  linda  seenda
iphonge,  linsagelaki  mbo:  Ulela  oondooko  ndookotshumie  baoyi
baand’asa  liyaka.  2  Lak’elenge  emi  nki  nd’Ephopho.  Emi  oneenaki
iyeko inda waaphemelo iyaambi nda loola, l’onto omoli uuli nkooko. 3
One  oonduulamaki  nkooko  aki  l’elongi  seenda  liyoko  linda
ketshumaketshuma, lin’ongola. Ngolo eki bolingangolo m’ako nd’iyeko



inda waaphemelo, eki liphetaka seenda liyoko lind’ashi band’okamba.
4 Tueeko tonkina tonda waaphemelo bakum’aphe la tonenyi tolingaki
iyeko iko ya waaphemelo. Emi oneenaki lingambi bakum’pahe lainenyi
buuli  nda  tueko  toko,  bamboolota  litoo  linda  weelo,  mbambiila
tontomva tonda paonyi nd’etsha. 5 Bemaamali benda nkake la baelo
ban’anto, la aakumba mbula baki yoolaka m’iyeko iko ya waaphemelo.
Totshua nsaambo toki liphetaka nd’oso bonda iyeko inda waaphemelo,
tooyali baphoho nsaambo banda Nkhumundjeyi. 6 Nd’oso bond’iyeko
iko inda waaphemelo,  eeki seenda eliya end’ilendelia,  seenda liyoko
linda  ngayingayi  endaiphepha  nd’atenyi  banda  iyeko  inda
waaphemelo. Nd’olingo bond’iko eki nyama inenyi iiki la loomo, iki la
baiso  benkundji  bia,  la  nd’oso  la  nd’okongo.  7  Nyama  end’oso  eki
seenda kibwee,  end’iphe eki  seenda iyana ya ngombe,  end’isato eki
l’elongi seenda en’onto, en’inenyi eki mpulu ena mpongo eeyofumve. 8
Nyama isoko iki l’aphafu botowa; botowa. Iko iki la baiso bonkundji
bia,  la  nd’etenyi.  Iko  itoki  yuutshaka  l’iyane  nkula  l’otsho,  iki  likela
mbo: Ekila, ekila, ekila, eeyali Nkolo Nkhumundjeyi, Nkolo ya mpamba
bia,  ooki,  ooyali,  ondaasa  liyaka.  9  Nyama  iko  iyokotombia
Nkhumundjeyi,  iyokoomemia,  iyokokaya one oonduuli  nd’iyeko inda
waaphemelo  elonga,  ooyali  la  loomo  l’iyo.  10  Lingambi’aisoko
bakum’aphe  lainenyi  baokosumelia  oko  onduuli  nd’iyeko  inda
waaphemelo baongo, baokomemia one ooyali la loomo l’iyo, l’iyo. Iyo
baokaambia nsala ind’iyo ya nkoso inda waaphemelo nd’oso banande,
bakela  ay’iyo:  11  Nkumu,  Nkhumundjeyi  endiso  ,  we  ookoki  nda
yaamba lokumo, l’emeemengo enda boolo, laalika we onaangaki toma
bia. Toko taangemaki maolango londawe.

Tshapita 5.
1 Emi onnenaki liboko lifundji nd’atenyi la nd’okongo, lilembi boolo la
nemba nsaambo nda loo lond’olome londa one onduulamaki nd’iyeko
inda  waaphemelo.  2  Emi  oneenaki  boondjelo  bond’olo  aphangba
laolaka lond’olo ay’ande: Bont’okono ookoki likukola boombo yaiboko
bone, la liliphola nemba iiyali nkooko? 3 Lako l’onto nda loola, nkula
n’a  motshi,  nkula  n’anse bana motshi,  oondeeyaki  liliphola  boombo
yaiboko bosoko, nkula liphala nkooko. 4 Aye emi oolelaki phala, laalika
lako l’onto ootanemaki ookokaki liliphola boomb’oko yaiboko, nkula
liphala nkooko.  5 Aye engambi eemoli oonsangelaki ay’ande:  Ambia
lilela.  Ophalaka,  kibwee  ena  ngili  ind’Idjuda,  nkumbo  enda  Davidi,



oolekolaki  baoyi  band’obe  mpamba,  ookoki  dailiphola  boombo
yaiboko  boiko  la  ndailiphola  nemba  ind’iko  nsaambo.  6  Nd’atenyi
banda tueko tonda waaphemelo, la banda nyama inenyi, la lingambi,
emi oneenaki Boona ond’onkoko eemi ssekainde odjaakemaka. Ande
aki nseke nsaambo la baiso nsaambo, eeyali Baphopho nsaambo ina
Nkhumundjeyi,  iiki’ande  osokolaka  na  motshi  bia.  7  M’ako  ande
ooyakaki, ande ookolaki boombo yaiboko ma loo lond’olome londa one
oonduulamaki  nd’iyeko  inda  waaphemelo.  8  Aakiande  okolaka
boombo yaiboko, nyama iko inenyi la lingambi bakum’aphe lainenyi
baasumeliaki Boona ond’onkoko baongo. Bonto l’onto aki laongombi,
la  balonge  banda  paonyi  baalolaki  l’alasa,  baayali  yotshelo  linda
bekilami. 9 M’ako iyo baatangolaki welo bond’otoo, bakela ay’iyo: We
ookoki yaamba boobmo yaiboko bone, la liliphola nemba iiyali nkooko,
laalika we ondeeliamaki,  Oosombelaki Nkhumundjeyi banto l’olongo
bondawe,  Baale  ma  yoopho  bia  la  ndaka  bia;  la  ma  ngili  bia,  la
waaphemelo bia. 10 We onsaambia seenda waaphemelo la belombeli
eele Nkhumundjeyi end’iso; Iyo baokokotamela motshi. 11 Asoko emi
oophalaki, emi ondookaki ndaka in’andjelo phala banengaki iyeko inda
waaphemelo  langambi.  Phala  endiyo  eki  linunu  linainunu,  12  Baki
liphangbaka mbo:  Boona ond’onkoko oodjaakemaki,  ookoki  yaamba
boolo,  laiyonga,  la  mpima,  l’emeemengo,  laokumo,  l’insonyi.  13 Emi
ondookaki  toma  bia  toonaangemaki  la  nda  loola,  la  na  motshi,  la
ndaitshina  lina  motshi,  la  nd’ekeli  ben’enene,  la  toma  bia  tooyali
nkooko, bakela ay’iyo: Insonyi, l’emeemengo, laokumo, la waaphemelo,
bayale  eele  one  onduuli  nd’iyeko  inda  waaphemelo,  la  eele  Boona
ond’onkoko l’iyo,  l’iyo.  14 M’ako nyama iko  inenyi  baakelaki  ay’iyo:
Apha seesoko! Aye lingambi baasumiaki baongo, iyo banoomemiaki.

Tshapita 6.
1 Emi onnenaki aaki Boona on’onkoko olipholaka nemba iimoli iiki na
nemba  nsaambo,  aye  ndookaki  nyama  emoli  ma  nyama  inenyi
ephangba seenda aakumba mbula, esanga mbo: Yaka! 2 Emi oophalaki,
neene nde falasa enda phee ekene, la one ooki yaaphemaka aki l’ota.
Bokkaki  losala  lona nkoso,  aye ande ookendaki  aotekie  l’iyotekia.  3
Aakiande olipholaka nemba end’iphe, emi ndookaki nyama end’iphe
ekela mbo: Yaka! 4 M’ako falasa enkina en’ongola end’olaki. Bakaaki
one  ondaaphemaki  mpamba  enda  yiimola  wee  ma  motshi,  nd’iyo
lidjaakana. Iyo bokaaki isandja in’onene. 5 Aakiande olipholaka nemba



end’isato,  emi  ndookaki  nyama  end’isato  ekela  mbo:  Yaka!  Emi
oophalaki, neene nde falasa enda tshuu ekene; one ondaaphemaki aki
l’iyeli inda yeelia bolito nda loo lonande. 6 Emi ndookaki lolaka seenda
lon’onto  nd’atenyi  bana  nyama  iko  inenyi,  likela  mbo:  Iyeli  iphoko
y’ompunga  bon’imenge  iyali  denaliyo  liphoko;  teeli  tosato
tond’ompunga  boophoteme  yeela  denaliyo  liphoko,  aye  lotophitake
nsali la baana. 7 Aakiande olipholaka nemba en’inenyi, emi ndookaki
lolaka lona nyama en’inenyi lokela mbo: Yaka! 8 Emi oophalaki, neene
nde falasa end’asi y’okamba ekene. Liina linda one ondaaphemaki liki
nyonyi;  Bolimo  bonda  langalanga  boki  iyooyeelaka.  Bakaaki  boolo
bonda  likotamela  empuli  en’inenyi  ena  motshi,  nd’iyo  yadjaaka
l’isandja,  la  ndjala  en’imali,  la  nkangi,  la  nyama  ind’okonda  l’ina
motshi. 9 Aakiande olipholaka nemba end’itaano, emi neenaki nyomo
in’ane  baadjaakemaki  n’anse  band’olika,  laalika  lolaka  lona
Nkhumundjeyi, la nda djoyi lik’iyo okataka. 10 Iyo bataatanaki la djoyi
lind’olo ay’iyo: Aee! Nkolo end’aliko end’ekila la soosolo, we olombolia
lomi la lisombolia bolong’ondiso eele banto bana motsh’ine wiina no?
11 Iyo bakaaki bonto l’onto bokoto bonda weelo, baasangelaki ay’iyo:
Luutsha phele iyema, elenge nde aadjaaka lom’inyo bain’inyo bekambi
la tosoke baana nyongo baninyo, aashilia lom’iyo nyomo indiyo. 12 Emi
neenaki aak’iyo olipholaka nemba end’otowa, motshi iphukaki phala.
Wiina booyaki  tshuu seenda bophupha bonda yoosa,  nsonge eeyaki
seenda bolongo. 13 Tootshi tonda loola tookpe n’anse seeyali mamo
likpeke m’osongo bond’atophe baatokembe, aaphukia’iyo laompoopo
lond’olo.  14  La  loola  loniimolamaki;  iyo  banoombaki  seenomb’iyo
boombo bondaiboko; la bekoto bia l’ekongo bia biimolamaki m’aphole
band’eko. 15 La baa nkolo ina motsh , la banto ban’anene, la bemboleli
bend’asalayi, l’asi liyonga, l’asi mpamba, l’antamba bia, l’etondolo bia,
bandiisamaki na nkole indaoko nd’ekoto; 16 Basangelaki bekoto mbo:
lotokpeele, lotiise m’aiso banda one ooyuli nd’iyeko inda waaphemelo,
la ma kele enda Boona ond’onkoko, 17 Laalika wiina bon’onene la kele
end’iyo bookoka. Oko ond’eya yeemala no?

Tshapita 7.
1 M’okongo  ya  baoy’asoko,  emi  neenaki  bandjelo  banenyi  beemi
nd’atshu  banenyi  bana  motshi,  bakatshi  mpoopo  inenyi  ina  motsji,
laalika  lompoopo  lotolekake  na  motshi,  nkula  nd’ekeli  ben’enene,
nkula nd’alik’esongo. 2 Emi onnenaki boondjelo bonkina ayuulele nda



loola  ma  wuuli  bond’ola  liiso  ya  wiina,  akatshi  nemba  enda
Nkhumundjeyi  enda  loomo.  Ande  onduuselaki  baandjelo  banenyi
baakiyo okaaka mpamba endaiphiita motshi l’ekeli ben’enene weeki, 3
Ay’ande:  Lotokelelake  motshi  bobe,  nkula  bekeli  ben’enene,  nkula
besongo,  elenge  nde  aandila  lom’iso  bekambi  bena  Nkhumundjeyi
end’iso nemba na mpumo indiyo. 4 Emi ndookaki seeki phala y’anto
bandiilamaki  nemba.  Bane  band’ilamaki  nemba baki  linunu lokama
l’akumi banenyi l’anenyi ma baopho bia band’Isaliyele; 5 Ma djoopho
li’Idjuda, biilaki banto linunu likumi laiphe; ma djoopho linda Lubena,
linunu likumi laiphe, ma djoopho linda Ngada, linunu likumi laiphe ma
djoopho linda Ngada linunu likumi laiphe, 6 ma djoopho linda Ashele,
linunu likumi laiphe; ma djoopho linda Nafetali, linunu likumi laiphe;
ma djoopho linda Manase, linunu likumi laiphe; 7 ma djoopho linda
Simeyona, linunu likumi laiphe; ma djoopho linda Lewi, linunu likumi
laiphe; ma djoopho linda Isakala, linunu likumi laiphe; 8 ma djoopho
linda Zebulona, linunu likumi laiphe; ma djoopho linda Yosefu, linunu
likumi  laiphe;  ma  djoopho  linda  Benjamina,  linunu  likumi  laiphe,
baandilamaki nemba. 9 M’okongo ya baoy’asoko, emi oophalaki, neene
nde bolomba bon’onene y’anto , boopheyane yaalola, ma ngili bia, la
ma baopho bia, la ma yoopho y’anto bia, la ma ndaka bia, beemi nd’oso
bonda  iyeko  inda  waaphemelo  inda  Boona  on’onkoko,  bamboolota
litoo  linda  weelo,  bakatshi  baanga  y’atoko  nd’akat’andiyo.  10  Aye
baaphangbaki  laolaka  lond’olo  mbo:  Iiko  eyali  eele  Nkhumundjeyi
endiso, oyuuli nd’iyeko inda waaphemelo, la eele Boona on’onkoko!11
La baandjelo bia baneemalaki, bamboolinga iyeko inda waaphemelo,
laingambi la nyama inenyi. Iyobaasumiaki baongo nd’oso bonba iyeko
inda waaphemelo ndaimemia Nkhumundjeyi, 12 Bakela ay’iyo: Apha
seesoko!  Insonyi,  laokumo,  la  mpima,  l’elonga  l’emeemengo,  la
mpamba, la waaphemelo beyale eele Nkhumundjeyi endiso l’iyo! apha
seesoko! 13 Engami eemoli onduteyaki lolaka ay’ande: Bane baalotshi
litoo  linda  weelo  bayali  baa  no?  Iyo  bayoyi  ma  no?  14  Emi
ondoosangelaki ay’emi: Nkolo, wee mele ondeeya. Ande oonsangelaki
ay’ande: Iyo bayali bane baasoyaka m’elo en’onene, iyo bookiaki litoo
lindiyo,  baeliaki  l’olongo  banda  Bona  on’onkoko.  15  Liko  liiko
liineem’iyo bonso bonda iyeko inda waaphemelo inda Nkhulundjeyi;
Iyo baki yookambelaka bolemol’iyane l’otsho na mbulu inaimemieelo.
One onduuli nd’iyeko inda waaphemelo, aokaalipha la liliilingi linande.
16  Iyo  baphonguuta  yoka  ndjala,  baphonguuta  yoka  mposa  y’ashi,



iyane ind’olo  iphuute  yaalela,  nula  esose  end’olo.  17 Laalika  Boona
ond’onkoko  ooyali  nd’iyeko  inda  waaphemelo  aokoyala  botomanyi
bondiyo.  Aokaalombola  ndaitoko  lind’ashi  banda  loomo.
Nkhumundjeyi aokaluwola baisoli bia maiso bandiyo.

Tshapita 8.
1 Aaki Boona ond’onkoko olipholaka nemba ena nsaambo, wee eeyaaki
nda  loola  empuli  ya  wiina  ya  ntago.  2  Emi  oneenaki  baandjelo
nsaambo  baayaaki  yeemalaka  nd’oso  bona  Nkhumundjeyi;  bakaaki
liphole nsaambo. 3 Aye boondjelo bonkina ooyakaki iyeemala nd’olika,
aki  lailonge  linda  paonyi  linda  tshaa.  Bokaaki  mpaka  fula  n’ande
lisuenya la  yootsheli  bend’ekilami  bia  nd’alika  bolika  bonda paonyi
eeki  nd’oso  bonda  waaphemelo.  4  Belinga  bend’itshua  la  yootsha
lind’ekilami  buulelaki  nd’oso  bonda  Nkhumundjeyi  ma  loo  londa
boondjelo.  5  Aye  boondjelo  ookolaki  lilonge  liko  ya  tshaa,  ande
oolipholaki  la  tshaa  tooki  nd’olika,  ande  oosakaki  n’anse.  Aye
ekumbelo ena mbula la baoyi,  la  bemaamali  bena nkake,  l’ephukelo
ena motshi eeyaaki. 6 Baandjelo bako nsaambo baki la’iphole nsaambo
liikiyo  ophongaka  nda  yûla.  7  Bondjelo  bond’atango  onduulaki,  aye
mboko  ina  mbula  la  tshaa  toosuaanaki  l’olongo  iikpeki  na  motshi;
Empuli  ind’isato  ena  motshi  eelongolaki,  la  empuli  end’isato
end’esongo  eelongolaki,  la  bailo  band’etoo  bia  baalongolaki.  8
Boondjelo  bond’iphe  onduulaki,  m’ako  eemba  seenda  bokondji
bon’onene eki iyophetaka tshaa, eko endootshuaki nd’okeli bon’onene.
Empuli  end’isato end’okeli  bon’onene eephuluaki bolongo.  9 Empuli
end’isato enda toma bia tooki la loomo nd’okeli bon’onene eewaki, la
empuli  end’isato  enda  yaato  eephitanaki.  10  Boondjelo  bond’isato
onduulaki,  m’ako  iyotshi  in’onene,  iiki  liphetaka  seenda  bononyi
iikpeki ma loola nd’aliko banda empuli end’isato end’ekeli, la ndaitoko
linda  baashi.  11  Liina  lid’iyotsh’iko  liyali  bololo.  Empuli  end’isato
end’ekeli  eeyaaki  bololo.  Banto phala  bawaki  laalika baashi  bayaaki
bololo.  12 Boondjelo  bon’inenyi  onduulaki,  m’ako  empuli  end’isato
enda wiina, la empuli end’isato enda nsonge, la empuli end’isato enda
tootshi baakulamaki, ndaalika empuli end’eko end’isato eyale wiilima ,
l’iyane  itophetaki  empuli  end’isato,  la  botsho  nko  seeko.  13  Emi
oneenaki,  ndookaki mpongo emoli  eefumve nda loola,  ekela  laolaka
londa  boolo  mbo:  eelo,  eelo,  eelo  eele  baayali  na  motshi,  laalika
baoy’ankina banda’iphole lin’andjelo basato baasa yuula.



Tshapita 9.
1 Boondjelo  bond’itaano  onduulaki,  emi  oneenaki  iyotshi  ma  loola
iyoopke na motshi. Bokaaki fungola indaophoku liipha l’esuka. 2 Ande
oolipholaki  lokuke  londaiphoku  lisoko  liipha  l’esuka,  m’ako  belinga
bendoolaki  maiphoku  seenda  belinga  benda  lingonga  lin’onene  ya
tshaa.  Wiina laompoopo beesoanaki l’eliilinga eeki maiphoku liko.  3
Yoondjo  bendoolaki  m’eliiling’eko;  bakaaki  mpamba  seenda
tosalaankata  tona  motshi.  4  Baasangelaki  mbo:  Lotophiitake  bailo
bana motshi, nkula eemba end’otoo, nkula bosongo, nko banto baapha
la nemba ndailongi lindiyo. 5 Iyo bataya boolo bonda yaadjaaka, nko
bonda yaeny’eelo ngondo itaano.  Eelo end’iyo eki  seenda eelo enda
tosalaankata aloomata toko bonto. 6 Nd’etsho’esoko, banto baokaasa
nyonyi, iyo baphongotana nyonyi; baokaasa liwa, nyonyi aok’alota.  7
Benkundji ya yoondjo beko beki seenda falasa iiphongamaki nta yuuna
lita. Nd’etsha bendiyo eki nsala ya nkoso seenda paonyi; lilongi lindiyo
liki  seenda  lilongi  lin’anto.  8  Iyo  baki  la’iyo  seenda  liyo  lina’imato;
baino  bandiyo  baki  seenda  baino  banda  kibwee.  9  Baki  l’eloto
benda’ita  na  ntolo  indiyo  seenda  beloto  banda’ipheko.  Lophelo
lond’aphafu bandiyo loki seenda lophelo londa posoposo inda’ita,  la
seenda  falasa  phala  asemb’iko  nda’ita.  10  Iko  iki  la  weela  seenda
lolengo  lond’isalaankata;  iki  la  mpamba  nda  weela  bond’iyo  nda
yeenya banto eelo ngondo nsaambo. 11 Boondjelo bonda’iphoku liipha
l’esuka ooki nkolo endiyo. Liina linande liki ndaolaka lond’asi Hebelu
abadona,  ndaolaka  lond’asi  Ngilika  mbo:  Apoliyona  (likela  mbo:
Bophiitshi).  12  Eelo  end’oso  eeleka.  Lophalaka  djeelo  linkina  liphe
liyoyi  m’okongo.  13  Boondjelo  bond’otowa  onduulaki,  m’ako  emi
ondookaki  lolaka  ma  ndjeka  (nseke)  inenyi  ind’olika  bonda  paonyi
eeyali nd’oso bona Nkhumunjdeyi, 14 Lisangela boondjelo bond’otowa
booki  l’ephole  mbo:  Lembola  baandjelo  bane  baalembi  n’ompandje
y’okeli bon’onene bonda Eyufalate. 15 Asoko baandjelo bako banenyi
baalembolamaki,  baaphongamaki  nd’etamb’iko,  nda  wiina  boiko,  na
ngondo iiko, n’ononyi boiko, ndaidjaaka empuli end’isato en’anto. 16
Belomba  y’asalayi  bandaaphemaki  nd’alika  falasa  baki  linunu
bakum’aphe  mbala  likumi.  Emi  ndookaki  seeki  fula  en’anto.  17
Ndailoto liikimi yeenaka falasa la bane band’aphemaki, iyo baki l’eloto
na ntolo seenda tshaa, la seenda baoko banda tshuu la seenda baoko
banda tshaa. Betsha benda falasa beki seenda betsha benda kibwee;



tshaa  l’elinga  bend’itshua  boolaki  m’elumvu  bendiyo.  18  Empuli
end’isato en’anto edjaakemaki  la  djeelo  lisato line:  tshaa,  belinga la
baoko  banda  tshaa  baaki  yoolaka  m’elumvu  bendiyo.  19  Laalika
mpamba enda falasa isoko eki nd’elumvu bendiyo la nda wela bendiyo.
Yeela  bendiyo  beki  seenda  ndjua,  la  beki  l’etsha;  l’eeko  nde  ekiyo
linyookolaka banto. 20 Banto bankina baatodjaakema la djeelo lisoko
lisato, baatokalimola betema m’elemo bendiyo y’akata.  Iyo batoleesa
limemia bekali, la tontooto tonda paonyi, la tonda fesa, la tonda konga,
la tonda’oko, la tond’esongo, bane baapheye yeena nkula likenda. 21
Iyo batokalimola betema ma tosambi tondiyo nkula ma likitshi lindiyo
ya mposa, nkula ma liiya lindiyo.

Tshapita 10.
1 Emi  oneenaki  boondjelo  bonkina  bond’olo  aokitele  ma  loola,
amboolota liingi. Ande aki la ngolo nd’otsha bonande. Elongi enande
eki  seenda  liiso  ya  wiina;  bekolo  banande  beki  seenda  likundju  ya
tshaa. 2 Ande aki la boombo bondaiboko bond’itshila boolipholamaki
la  loo  lonande.  Ande  aaphiaki  lokolo  lonande  lond’olome  ndalika
bekeli  ben’enene,  la  lokolo  lonande  yaomooso  na  motshi.  3  Ande
ophaaphangbaki  ay’ande  boolo,  nko  seeyali  kibwee  litokumaka.
Aakiande  oyaaka  liphangbaka,  bakungola  nsaambo  baakumbaki.  4
Aaki bakungol’ako nsaambo okumbaka, emi ndaasaki likota. M’ako emi
ondookaki  lolaka  ma  loola  lokela  mbo:  Lipha  baoyi  baiko  baaki
bakungola baiko nsaambo osangaka, batokotake. 5 Boondjelo bookimi
yeenaka eemi nd’okeli  bon’onene la na motshi,  eemiaki loo lonande
y’olome nd’aliko. 6 Ande oosimbaki nda liina linda one ooyali la loomo
l’iyo, l’iyo, oonaangaki loola la toma tooyali nkooko, la motshi la toma
tooyali  nkooko,  l’ekeli  ben’enene  la  toma  tooyali  nkooko  ay’ande:
Wiina bophuute liyala, 7 Aye nd’etsho benda lolaka bon’ondjelo bona
nsaambo,  aakiande  yaasaka  yuula,  baoyi  banda  Nkhumundjeyi
bandiisamaki  baashilaki,  seenda  bosako  bond’olotshi  bokiaande
osangelaka bekambi benande bamvutshi.  8 Lolaka lookimi wookaka
ma  loola,  ndutaki  yooka  lonsagela  mbo:  Kenda,  ookole  boombo
y’ibooboko  iimbolipholamaka  la  loo  m’ele  boondjelo  booneemi
nd’alika  bokeli  bon’onene  la  motshi.  9  M’ako  emi  ookendaki  eele
boondjelo,  emi ondoosangelaki  ay’emi:  Onkaye iyomoombo ya’iboko
iko.  Ande  oonsagelaki  ay’ande:  Kolaka,  oole.  Iko  iyokoyala  bololo
ndaikundju lindawe, aye iyookoyala nemunemu nd’olumvu bondawe
seenda bowe.  10 M’ako emi ookolaki  iyoomoombo ya’iboko ma loo



lon’ondjelo,  emi  ooleki.  Iko  iki  nemunemu seenda bowe  nd’olumvu
bonami.  Aakimi  oleke,  likundju  linami  liyaaki  bololo.  11  M’ako  iyo
baansagelaki  ay’iyo:  Liiyali  la  we  lisanga  djoyi  lin’anto  phala,  laina
ngili, laina ndaka, laina baa nkolo y’ela.

Tshapita 11.
1  Iyo  baankaaki  isongo  seenda  bompaapango.  Omoli  oonsagelaki
ay’ande:  Ulua  weelie  ememieelo  enda  Nkhumundjeyi,  l’olika,  alola
banto baamemia nkooko. 2 Tshika liseke liiyali n’andja ben’ememieelo,
teeliake,  laalika  baokaya  ngili.  Iyo  baokiikamela  bola  bond’ekila
ndaitshina linda bekolo bendiyo ngondo bakumi banenyi l’iphe. 3 Emi
ndookokaya nteki inami iphe boolo bonda lisanga djoyi linami betsho
kinunu la nkam’iphe l’akumi botowa, balotshi nk’ephupha. 4 Iyo bayali
besongo bephe ya mbele, la liambelo liphe ya totshua, beemi nd’oso
bonda Nkhumundjeyi na motshi. 5 Nkula bonto aokolanga yaakelela
bobe,  tshaa  tokoola  m’elumvu  bendiyo,  tookotshumba  batonyi
bandiyo.  Nkula  bonto  aokolanga  yaakelela  bobe,  liiyali  l’ande
lidjaakema seeko. 6 Bane bayala la boolo bonda lilipha loola, na mbula
itolueke nd’etsho beesangel’iyo banto djoyi, iyo bayali la boolo bonda
liphululia baashi bolongo, la boolo bonda liphiita baayali na motshi la
djeelo  mbala  phala,  seelang’iyo.  7  Aashilia  lom’iyo  lisanga  djoyi
lind’iyo, nyama eeyali yoolaka maiphoku liipha l’esuka eekuuna l’iyo
litaa,  aokaalekola  boolo,  aokaadjaaka.  8Belio  bendiyo  bekaanema
n’onsese  bond’ola  bon’onene  bond’etiyo  mbo:  Sodoma  nd’Edjipito,
mpeene ak’iyo odjaakaka Nkolo nd’osongo bonda ndekesanya.  9 Ma
yoopho  y’anto  la  baoopho,  la  ma  ndaka,  la  ma  ngili  baokoyaaka
liphalaka  belio  bendiyo  betsho  besato  l’empuli,  baphiimelie  belio
besoko likunama ndaikundo.  10  Baayali  na  motshi  baokowa l’osalu
nd’otsh’ondiyo,  baokokiinya;  baokosokolanelia  bekaakaya,  laalika
bamvutshi baik’aphe baki yeenyaka motshi eelo. 11 M’okongo y’etsho
besato  besoko  l’empuli,  Ephopho  enda  loomo  m’ele  Nkhumundjeyi
endootshuaki  nd’etma  bendiyo,  m’ako  iyo  ban’emalaki  nd’ekolo
bendiyo.  Bopholu bon’onene bookandaki  bane baaki  yaaphalaka.  12
Iyo  bandookaki  lolaka  lon’onene  ma  loola  laasangela  mbo:
Luulel’ondoko!  M’ako iyo banduulelaki  nda loola  nda liingi.  Batonyi
bandiyo  banaeenaki.  13  Nda  wiin’oko,  motshi  iiphukaki  boolo,  la
empuli  endaikumi  end’ol’oko  eesukpaki.  Banto  linunu  nsaambo
baawaki aaki motshi ophukaka. Bane baatshikalaki bookaki bopholu,



iyo baakumiaki Nkhulundjeyi enda loola.  14 Eelo end’iphe eeshilaki.
Phalaka  eelo  end’isato  ekoyaka  faafa.  15  Boondjelo  bona  nsaambo
onduulaki;  aye  baoyi  band’olo  bandookiaki  ma  loola,  bakela  mbo:
Waaphemelo  bonda  motsh’ine  booyala  nda  Nkolo  endiso,  la  nda
Kilisito  enande.  Ande  aokaphema  l’iyo,  l’iyo.  16  M’ako  lingambi
bakumi’aphe lainenyi, baaki yuulamaka nd’oso bonda Nkhumundjeyi
nda tueko tondiyo ya waaphemelo baasumiaki baongo, iyo baakumiaki
Nkhumundjeyi,  17  Bakela  ay’iyo:  Iso  touteya  elonga,  we  Nkolo
Nkhumundjeyi  bosi  mpamba bia,  ooyali,  ooyaaki,  laalika we okolaki
boolo bondawe bondaiphepha,  oolangola  yaaphema,  18 Ngili  inkina
bookaki  nkele,  aye nkele  endawe eeyakaki,  la  wiina bondailombolia
bane  baawaki,  la  wiina  bondaifuta  bekambi  bendawe,  bamvutshi
l’ekilami bendawe, la bane baayoke liina lindawe bopholu, banda tosali
la  ban’enene,  la  nda  liphiita  bane  baayali  liphiitaka  motshi.  19
Ememieelo enda Nkhumundjeyi enda loomo nda loola elipholamaki,
m’ako  sanduku  end’isheke  inande  eneenyaki  n’ememieelo  enande.
Bemaamali  bena nkake,  la baoyi ban’anto,  l’ekumbelo ena mbula,  la
ephukelo ena motshi, la baoko phala bana mbula bayeelaki baoy’ako.

Tshapita 12.
1 Nemba en’onene eneenyaki nda loola. Luumoto alotaki liiso ya wiina;
nsonge eki ndaitshina y’ekolo benande; losal’a nkoso looki la tootshi
likumi  la  tophe  loki  nd’otsh’onande.  2  Ande  aki  la  djemi.  Ande
ootataan’aki,  atataki  loono  londa  yoota.  3  M’ako  nemba  inkina
ineenyaki nda loola,  neene nde ndjua en’onene en’ongola ekene,  eki
l’etsha nsaambo la ndjeka likumi,  la  nsal’a  nkoso nsaambo nd’etsha
bend’eko.  4 Losongo lona ndjua eko loki  lisumaka empuli  end’isato
enda  tootshi  tonda  loola,  likpeya  tootshi  toko  n’anse.  Ndjua  eko
eemalaki boso bonda luumoto lond’asaki yoota; aki lililaka lila boona
ondootshua.  5  Aye  ande  ondootaki  boona  onda  djueele,  liiki  l’ande
yaaphemela  ngili  bia  l’ompaampango  bond’epheko.  Boon’ande
akolamaki  eele  Nkhumundjeyi  nd’iyeko inda waapehemelo.  6  M’ako
luumoto  loko  oolotaki  nd’oswe,  mpeene  aaki  Nkhumundjeyi
ophongaka eteetenyi, nd’iyo yookaya toma tondaila betsho kinunu la
nkam’iphe l’akumi botowa. 7 Litaa liki nda loola. Mikayele la baandjelo
banande bakendaki iyûna la ndjua eko. 8 Aye iyo bataalekola mpamba;
iyo  batûta  yaaya  eteetenyi  nda  loola.  9  Iyo  banduusaki  ndjua  eko
en’onene  end’elengelenge  eendeet’iyo  mbo:  Bomekanyi,  Satana,



oyootshuye banto baayali na motshi bia, iyo bandousaki na motshi. 10
M’ako emi ondookaki  lolaka lond’olo  lokela  ma loola  mbo:  Fafeene,
iiko  eeyala  la  mpamba  la  waaphemelo  bonda  Nkhumundjeyi,  la
ekotamelo  enda  Kilisito  enande,  laalika  ooki  lifundaka  baind’iso
ambuusama, one ooki litofundaka nd’oso bonda Nkhumundjeyi l’iyane
l’otsho.  11  Bamboolemba  boolo  laalika  bolongo  bonda  Boona
ond’onkoko, la laalika djoyi lindiyo. Iyo batooka nyomo indiyo lokeseli
elenge  nde  nyonyi.  12  Loola  ee,  okaka  bosalu,  la  bane  banduuli
nkooko.  Eelo  eekoyala  na  motshi  la  nd’ekeli  ben’enene,  laalika
bomekanyi  ambooyaka  eel’inyo.  Ande ayali  la  nkele  en’onene;  ande
yeeyaka mbo: Betsho benami beetutama. 13 Aaki ndjua eko en’onene
yeenaka mbo: Emi nsuusama na motshi, ande oonyookolaki luumoto
lond’otaki  boona onda djueele.  14  Bakaaki  luumoto baphafu  baphe
banda  mpongo  en’onene  n’ande  lifumva  nd’oswe,  aaki  iteetenyi
inande, mpeene aayaliande yaambaka toma tondaila mbala emoli,  la
mbala  iimoli,  l’empuli  end’iphe  enda  wiina.  15  Ndjua  en’onene
ondooliaki baashi seenda bokeli bon’onene m’okongo bonda luumoto,
nda  baashi  bako  yootshiyola.  16  Motshi  iitanaki  luumoto;  iko
ind’asolaki  bolumvu,  iko  iimelaki  bokeli  bon’onene  booki  ndjua
en’onene  wooliaka  m’olumvu.  17  M’ako  ndjua  ondookaki  luumoto
nkele,  eko  eekendaki  iyûna  la  baana  banda  luumoto  baatshikalaki,
bane  baaki  likitanyaka  lingembe  lina  Nkhumundjeyi,  baayali
litomanyaka baoyi banda Yeso.

Tshapita 13.
1 Ande eemalaki nd’okongo bond’okeli bon’onene. Aye emi oneenaki
nyama  eyoole  m’atenyi  band’okeli  bon’onene,  eki  la  ndjeka  likumi
l’etsha nsaambo ; la nd’aliko banda ndjeka iko, nsal’a nkoso likumi, la
nd’etsh’endiyo, baina bandaitonyi. 2 Nyama eekimi y’enaka, eki seenda
nkoyi; bekolo bend’eko beki seenda lipheko,  bolumvu bond’eko boki
seenda  bonda  kibwee.  Ndjua  eko  en’onene  okaaki  boolo  bond’oko,
l’iyeko  inande  ya  waaphemelo,  la  waaphemelo  phala.  3  M’ako  emi
oneenaki botsha boomoli, bookotamaki mpota ena nyonyi. Mpot’esoko
ena nyonyi ewaki. Baale na motshi baakamwaki na nyam’eko. 4 Bato
bamemiaki ndjua, laalika eko eekaya nyam’eko boolo. Iyo baamemiaki
nyama,  iyo  baakelaki  mbo:  Okono  ooyali  seena  nyam’ene?  Ondeeya
yuuna l’eko no? 5 Iyo bakaaki nyama bolumvu bonda lisema laitola
Nkhumundjeyi,  la boolo bond’eko litshikala ngondo bakumi banenyi



l’iphe.  6  M’ako  eko  eelipholaki  bolumvu  ndaitola  Nkhumundjeyi,  la
liina linande, la anduuli’ande, la bane banduuli nda loola.  7 Bokaaki
boolo  bonda  yuuna  la  bekilami  la  yâumba.  Bokaaki  boolo  bonda
yaaphemela baoopho bia la banto bia, la ndaka bia la ngili bia. 8 Aye
baale  na  motshi  bia  baapha la  bain’andiyo bakotshi  ndaiboko linda
loomo linda Boona ond’onkoko,  odjaakemaki n’angolelo ena motshi,
baokomemia nyam’eko. 9 Nkina bonto ayali l’atonyi,  ooke.  10 Nkina
bonto aasa likanema bontamba, liiyali l’ande likenda n’ontamba. Nkina
bonto  aodjaaka  bonto  l’iphaka,  liiyali  l’ande  lidjaakema  l’iphaka.
Djoy’aisoko  nde  liiyali  lueela  lona  yiimelia  linda  bekilami.  11  Emi
neenaki nyam’enkina eyoole ma motshi. Eko eki la ndjeka iphe seenda
boona ond’onkoko, eki litephelaka seenda ndjua en’onene. 12 Eko eki
la boolo bia bona nyama eeki’oso nda baiso band’eko.  Eko eekitsha
motshi  bia la  bane bia banduuli  nkooko,  nd’iyo limemia nyama eko
eeki’oso, ene eeki la mpota ena nyonyi eewaki. 13 Eko etoki likelaka
baoyi bandaiphepha phala,  laalika likitelia tshaa ma loola na motshi
nda baiso ban’anto.  14 Eko eki  lilimbaka banto bana motshi  laalika
nemba iik’iyo wokaaka ndaikela  nda baiso bana nyam’eko,  asangela
bana  motshi  mbo:  Lokela  ewaanelo  ena  nyam’eko  eeki  la  mpota
end’iphaka, aye eko etshikalaki la loomo. 15 Bokaaki boolo bonda yiila
loomo  nd’ewaanelo  ena  nyam’eko,  laalika  ewaanelo  ena  nyam’eko
etephele,  la  ndaidjaaka  banto  bia  baamemia  nyam’eko.  16  Eko
endiilaki  engembe  n’anto  bia,  la  banda  tosali,  la  ban’enene,  l’asi
liyonga,  l’asi  boola,  l’etondolo,  l’antamba, n’onto l’onto yaaya nemba
nda  loo  lonande  y’olome,  nkula  nd’elongi  enande;  17  La  n’onto
ateeyake lisomba, nkula lisombia,  nko one ooyali  la  nemba iiko ena
nyam’eko  nkula  numelo  enda  liina  lind’eko.  18  Mpima  ekene.  One
ooyali  la  mpima,  aalole  numelo  enda  nyam’eko,  laalika  eko  eyali
numelo  en’onto  omoli.  Numelo  eko  eyali  nkama  botowa  l’akumi
botowa l’otowa.

Tshapita 14.
1 Emi oophalaki, neene nde Boona ond’onkoko anone eemi nd’okondji
bonda Siona, la banto linunu laokama l’akumi banenyi l’anenyi baaki la
baina banande, la liina lind’ishe bakotshi nda’ilongi lindiyo. 2 M’ako
emi  ondookaki  lolaka  ma  loola,  seenda  aaphelela  bokeli,  la  seenda
aakumba mbula boolo. Lolaka lookimi wookaka loki seenda aaphoma
banto bakembe. 3 Iyo batangolaki weelo bond’otoo nd’oso bond’iyeko



inda  waaphemelo,  la  nd’oso  bonda  nyama  inenyi,  la  nd’oso
bonaingambi. Lak’onto ondeyaki yamana l’iyo ndaitangola weelo boko,
phee nko banto linunu laokama l’akumi banenyi l’anenyi, bane baakiyo
otshungolaka ma motshi. 4 Iyo batokitsha mposa laimato, laalika iyo
bayali  seenda  baimato  bateeyane  l’ele.  Iyo  baayali  liyeelaka  Boona
ond’onkoko ndaiteteenyi bia liikend’ande. Iyo basombamaki m’atenyi
ban’anto, laalika iyo liyala mamo ind’oso eele Nkhumundjeyi, la eele
Boona ond’onkoko. 5 Iyo batotana bophoto nd’elumvu bendiyo, laalika
iyo baphoyali bebe. 6 Emi oneenaki boondjelo bonkina aofumve nda
loola, aki l’osako bond’olotshi bond’otshuako bookiande oosangelaka
baayali na motshi, la ngili bia, la baoopho bia, la ndaka bia, la banto bia.
7  Ande  ookelaki  laolaka  lond’olo  ay’ande:  Looka  Nkhumundjeyi
bopholu,  lootombia,  laalika wiina bonande bondailombolia bookoka.
Lomemia  one  onaangaki  loola  l’amotshi  l’ekeli  ben’enene,  laitoko
lind’ashi. 8 Boondjelo bond’iphe ondooyeelaki, akela ay’ande: Babilona
en’onene eesukpa, eekpa, ene eeki limeliaka waaphemelo bia baana,
nkele la baoyi banda likitsha mposa baaki m’ako. 9 M’ako boondjelo
bonkina bond’isato ond’ayeelaki akela laolaka lond’olo ay’ande: Wooke
nde  bonto  aomemia  nyama  eko  la  ewaanelo  end’eko,  la  oondiila
nemba end’eko nd’elongi, nkula nda loo, 10 Ande aokomela la baana
bana  nkele  enda  Nkhumundjeyi,  baakiyo  ophongaka  ndaikofu  linda
nkele enande, apha la toma tonkina. Ande aokonyookwama la tshaa
tond’itshua  boso  bon’andjelo  band’ekila  la  nd’oso  bonda  Boona
ond’onkoko.  11  Belinga  bend’elo  endiyo  ekuulela  l’iyo,  l’iyo.  Bane
baayali  limemiaka  nyam’eko  l’ewaanelo  enda  liina  lind’eko,  la
baakolaki nemba enda liina lind’eko, iyo baphoyali l’utshelo la l’iyane,
la  l’otsho.  12  Maane  nde  eeyali  etshingingalo  enda  bekilami,  bane
baayali likitanyaka lingembe lina Nkhumundjeyi, la baniimeliaki Yeso.
13  Emi  ondookaki  lolaka  ma  loola  lokela  mbo:  Funda  mbo:  Bane
baawa eele Nkolo bayali l’insonyi faaf’ene l’otshuako. Ephopho eekela
mbo:  Iyo  baok’utsha  m’elemo  bendiyo,  laalika  bekeleeli  bend’iyo
beek’ayeela.  14 Emi oophalaki,  neene nde liingi linda phee; neenaki
bonto  oowanyi  la  Bosok’onto  uuli  nda  liingi  liko.  Ande  aki  laosal’a
nkoso  nd’otsha  bonande,  l’iphaka  ina  mpia  nda  loo  lonande.  15
Boondjelo bonkina ondoolaki  m’ememieelo,  aophaaphambge laolaka
lond’olo eele one onduuli  nda liingi  ay’ande:  Sokola  iphaka indawe,
tona toma, laalika wiina bonda limuka bookoka! laalika toma tookoka
nda limuka. 16  M’ako one onduulamaki nda liingi onduusaki iphaka



inande na motshi, m’ako toma tona motshi tookolamaki. 17 Boondjelo
bonkina ondoolaki m’ememieelo enda loola,  l’ande ooki l’iphaka ina
mpia.  18 Boondjelo  bonkina oolaki  m’olika,  ande ond’alekolaki  nda
baoyi  banda  tshaa.  Ande  oophaaphangbaki  laolaka  lond’olo  eel’one
ooki l’iphaka ay’ande: Sokola iphaka indawe ina mpia, susanya lisangi
ya mamo ind’ekoli ina baayali na motshi, laalika mamo iyoosila yeela.
19 M’ako boondjelo boko onduusaki iphaka inande na motshi,  ande
oosusanyaki mamo ina motshi, ande onduusaki nd’etole en’onene nda
yaama la nkele ena Nkhumundjeyi.  20 Iyo banaamaki toma nd’etole
n’andja  band’ola,  aye  bolongo  bond’olaki  ma  nkooko,  boko
bonduulelaki elenge nde na bonyolola booyali nd’etsha benda falasa,
elenge nde kilometele nkam’ishato l’akum’aphe.

Tshapita 15.
1 Emi  oneenaki  nemba  enkina  en’onene  endaiphepha  nda  loola,
baandjelo  nsaambo  batoliaki  djeelo  nsaambo.  Djeelo  liko  liyali
lind’atshindelia,  laalika  nkele  ena  Nkhumundjeyi  eeshila.  2  Emi
oneenaki seenda bokeli bon’onene bonda ilendelia boosoanyi la tshaa;
la bane baayali  litekiaka nyama eko la ewaanelo end’eko, la numelo
enda  liina  lind’eko  beemi  n’ompandje  bond’okeli  bon’onene
bond’ilendelia,  baki  la  ngombi ina Nkhumundjeyi.  3 Iyo batangolaki
weelo  bona  Mose,  bokambi  bonda  Nkhumundjeyi,  la  weelo  bonda
Bosoka  bonkoko,  bakela  ay’iyo:  Nkolo  Nkhumundjeyi,  Nkolo  ya
mpamba bia, Bekeleeli bendawe beyali bendaiphepha, we Nkolo ena
ngili  bia,  Mboka  indawe  iyali  bolotshi  soosolo.  4  Nkolo,  oko,
oophokooke  bopholu  no?  La  oophotombie  lomi  liina  lindawe  no?
Laalika  nko  wee  mele  ooyali  ekila.  Ngili  bia  baokoyaka,
baokokomemia,  laalika  bekeleeli  bendawe  y’asimba  beenya.  5
M’okongo ya baoy’asoko, emi oneenaki aakiyo olipholaka ememieelo
enda loolu londaiphema lona nteki  enda loola,  6 Baandjelo baotolie
djeelo nsaambo, bamboolota litoo linda ketshuketshuma la ngaingai,
l’ensenge benda paonyi na ntolo indiyo. 7 Nyama emoli m‘atenyi bana
nyama  inenyi  akaaki  baandjelo  nsaambo  bakofu  nsaambo  banda
paonyi  baaloli  too  la  nkele  ena  Nkhulundjeyi,  eeyali  la  loomo
lond’otshuak’otshuako.  8  Ememieelo  eelolaki  too  l’elinga
benda’okumo londa Nkhumundjeyi, la ma boolo bonande. Lako bonto
ondeeyaki  yootshua  n’ememieelo,  elenge  nde  djeelo  nsaambo
lin’andjelo nsaambo liyoosila.



Tshapita 16.
1 Emi  ondookaki  lolaka  lond’olo  m’emieelo,  losangela  baandjelo
nsaambo mbo: Lokenda,  loyuuteye bakofu nsaambo bana nkele  ena
Nkhulundjeyi  na  motshi.  2  Boondjelo  bond’atango  akendaki,  ande
onduuteyaki ene eeki l’ande ndaikofu linande na motshi. Eko eeyaaki
mpota  in’enene  inda  bebe  eel’anto  baaki  la  nemba  ina  nyama  la
baamemiaki ewaanelo end’eko.  3 Boondjelo bond’iphe uuteyaki ene
eeki  ndaikofu  linande  nd’okeli  bon’onene.  Baashi  baayaaki  seenda
bolongo  bond’olio;  m’ako  toma  bia  tooki  la  loomo  toowaki.  4
Boondjelo bond’isato oonduuteyaki ene eeki ndaikofu linande nd’ekeli
laitoko  lind’ashi.  Baashi  bako  baaphuluaki  bolongo.  5  M’ako  emi
ondookaki boondjelo bond’okeli akela mbo: We ooyali basimba, ooyali,
ooki,  we  Ekila,  laalika we olombolaki seene. 6 Laalika iyo buuteyaki
bolongo bonda bekilami la benda bamvutshi,  we ondaakaki bolongo
nd’iyo limela,  iyo baakoki limela.  7 Aye emi ndookaki bolika bokela
mbo:  Ee,  Nkolo,  Nkhumundjeyi  Nkolo  ya  mpamba  bia,  lilombuelo
lindawe liyali soosolo, l’asimba. 8 Boondjelo bon’inenyi oonduuteyaki
ene eeki ndaikofu nda liiso ya wiina, bokaaki boolo bonda litshumba
banto tshaa. 9 Banto batshumbamaki laofee londa boolo, iyo baatolaki
liina lina Nkhumundjeyi liiyali la boolo nd’aliko banda djeelo liko. Iyo
batokalimua nda yookumia.  10 Boondjelo bond’itaano oonduuteyaki
ene  eeki  ndaikofu  linande  nd’iyeko  inda  waaphemelo  ina  nyama.
Waaphemelo bonande booyaaki wiilima. Iyo baatoomaki nemu indiyo
laalika ephephe. 11 Iyo baatolaki Nhumundjeyi eeyali nda loola, laalika
liphephe  lindiyo  la  mpota  indiyo.  Iyo  batokalimola  betema  nda
bekeleeli  bendiyo.  12 Boondjelo  bond’otowa oonduuteyaki  ene  eeki
ndaikofu linande nd’okeli  bon’onene bonda Eyufalate;  baashi  banda
nkooko  banoomaki,  ndaiphongela  baa  nkolo  y’ela  iiyali  liyaka
m’ekieelo mboka. 13 Aye emi oneenaki baphopho basato baawaanyi
laisaampote, boola m’olumvu bona ndjua en’onene, la m’olumvu bona
nyama,  la  m’olumvu  bonda  bomvutshi  bond’ophoto.  14  Iko  iki
baphopho band’ekali baayali likelaka nemba iiyali likendaka eele baa
nkolo y’ela ina motshi, laalika yaasuenya nda yuunya wiina bon’onene
bonda  Nkhumundjeyi,  bosi  mpamba  bia.  15  Lookoliaka,  emi
ndookoyaka seenda bos’iya. Bonto ookaswa, ootomanya litoo linande,
laalika ophookenda botaka,  laalika baphoyeena nsonyi enande,  ayali
l’insonyi.  16  Iyo  bandaataanyaki  nd’iteetenyi  indeet’iyo  ndaoloka



lond’asi  Hebelu  mbo:  Alamangedona.  17  Boondjelo  bona  nsaambo
oonduuteyaki  ene  eeki  ndaikofu  linande  naompoopo.  M’ako  lolaka
lond’olo loond’olaki m’ememieelo, m’iyeko inda waaphemelo, lokelaka
ay’ako: Liyookelama. 18 Bemaamali bena nkake, la baoyi ban’anto, la
seekumba mbula baayaaki. Motshi iphukaki boolo; iko itophuka boolo
seesoko  aaki  banto  naa  motshi.  19  Bola  boko  boki  bonene
bolamolamaki  limpuli  lisato,  aye  bela  bena  ngil’inkina  beekpaki.
Nkhumundjeyi  oofaki  Babilona  en’onene,  n’ande  yoomelia  likofu
y’aana la nda boolo bona nkele enande. 20 La bekongo bia ben’imaki,
la bekondji bia betuuta yeenya. 21 La baoko ban’enene bana mbula,
baakweelaki banto ma loola.  Bolito bonda looko lophoko loki bolito
seenda talata ephoko. Banto baatolaki Nkhumundjeyi laalika eelo ena
baoko bana mbula, laalika eelo end’iko elokolaki boolo.

Tshapita 17.
1 Boondjelo  boomoli  m’andjelo  nsaambo  baaki  l’akofu  ooyakaki
iyonsangela  ay’ande:  Yak’ondoko  ndookotshumie  seelombolia  iyo
luumoto  onda  likitshi  ya  mposa  phala,  onduuli  nd’alika  bokeli
bond’ashi phala. 2 Ba nkolo y’ela ina motshi bakitshaki l’ande mposa,
aye  baale  na  motshi  biidjuaki  l’ande  baana.  3  Ande  antombaki
nd’ephopho nd’oswe boomoli.  Emi oneenaki luumoto aaphi nd’alika
nyama  en’ongola,  eeki  l’etsha  nsaambo  la  ndjeka  likumi  iilolaki  la
baina  banda  litola  Nkhumundjeyi.  4 Luumoto  losoko  alotaki  litoo
lin’ongola,  ayâsonaki  la  toma  tonda  paonyi  la  baoko  band’oshinga
bond’olo  lakili  band’akeso.  Ande aki  laikofu linda paonyi  liilolaki  la
baoyi ban’anyoto nda loo lonande, baki baoyi ban’anyoto banda likitshi
ya mposa linande. 5 Ande aki la liina liikotamaki ndo’isiise na mpumo
enande,  mbo:  Babilona  en’onene,  nyango  yaimato  banda  likitshi  ya
mposa la baoyi ban’anyoto baayali na motshi. 6 Emi oneenaki luumoto
loko ambiidjua bolongo bonda bekilami, la bonda ba nteki inda Yeso.
Aakimi  yueenaka,  emi  ookamwaki  phala.  7  Aye  boondjelo
oonduwolaki  ay’ande:  We  okamwa  na  nke?  Emi  ndookokosangela
djoyi  lind’isi  linda  luumoto  lone,  la  lona  nyama  emboaaphiaka
nd’okongo, eeyali l‘etsha nsaambo la ndjeka nsaambo. 8 Nyama eekiwe
yeenaka  ephotshiki.  Eko easa  yoola  maiphoku liipha  l’esuka,  ndeko
likenda nd’ephiitelo.  Baayali  na motshi  baaphoyali  la  baina bandiyo
bafundji  ndaiboko linda loomo m’angolelo ena motshi,  baokokamwa
aneen’iyo nyama, seeki eko, la sees’eko oyala ephoyali, la eeasa liyaka.



9 Nkanelia inda bosi mpima ik’ine.  Betsha nsaambo beyali  bekondji
nsaambo beenduuli luumoto loko nkooko. 10 Bekondji beko beyali ba
nkolo  y’ela  nsaambo,  batano  baoleka,  onkina  ayali,  onkina  atoyake.
Aayaka  lomi  ande,  liiyali  l’ande litshikala  iyema.  11  Nyam’eko  eeki,
ephotshiki,  eyali  nde seenda nkolo y’ola ena mwambi, ma nsaambo.
Eko eekokenda nd’ephiitelo. 12 Ndjeka likumi iikiwe yeenaka, iyali ba
nkolo y’ela likumi itaaye waaphemelo. Aye iyo iyaayaka waaphemelo
seenda  baa  nkolo  y’ela  iyo  la  nyama  mbala  ephoko.  13  Iyo  bayali
l’otema bophoko,  bayali  lileesaka mpamba endiyo  nda  waaphemelo
bondiyo  eele  nyam’eko.  14  Iyo  baokuunya  Boona  ond’onkoko,  aye
Boona  ond’onkoko  aokaalekola  mpamba,  laalika  ande  ooyali  Nkolo
enda  ba  nkolo,  seenda  Nkolo  enda  baa  nkolo  inkina.  M’ako  bane
baayali  l’ande,  bane band’etamaki la  baakolamaki,  la  baayali  l’itshili
baokaatekia.  15  Ande  ansagelaki  ay’ande:  Baashi  baakiwe  yeenaka
luumoto londa likitshi ya mpossa uuli,  bayali seenda yoopho  y’anto,
nd’elomba bendiyo,  la ngil’indiyo,  la ndaka.  16 Ndjeka likumi iikiwe
yeenaka,  la  nyama,  iyokuulua  luumoto  onda  likitshi  ya  mposa.  Iko
iyokootshaangola,  iyokootshika  botaka,  iyokoola  yuunu  benande,
oyokootshumba  bolika.  17  Laalika  Nkhumundjeyi  ootshueyaki
djoya’ine  nd’etem’endiyo  nd’iyo  likela  seenda  lolango  lonande,  la
nd’iyo liyala l’otem’ophoko, la nd’iyo lileesela nyama eko waaphemelo
bondiyo, elenge nde aasila lomi baoyi bana Nkhulundjeyi. 18 Luumoto
lookiwe yeenaka,  eyali  bola  boko y’onene,  bondaaphemeli  ba nkolo
y’ela ina motshi.

Tshapita 18.
1 M‘okongo ya baoyi basoko, emi oneenaki boondjelo bonkina aokitele
ma loola, aki la waaphemelo bon’onene. Aye motshi iiphetaki laokumo
lonande.  2  Ande  oophaaphangbaki  laoloka  lond’olo,  akela  mbo:
Babilona  en’onene  eepka,  eekpa!  Eko  eeyala  uulamelo  end’ekali,
l’aphopho bia  band’ebe,  la  mpulu bia  ind’ebe,  la  iiton’iyo.  3  Laalika
ngili bia iphiitanaki laalika baana banda nkele enda laikitshi ya mposa
lind’eko.  Ba  nkolo  y’ela  bia  ina  motshi  bakitshaki  l’ande mposa.  La
baleki la mboka baayosombie toma baayaki liyonga ma boolo bonda
toma  tonande  ya  phala.  4  Emi  ondookaki  lolaka  lonkina  ma  loola
lokela  mbo:  Banto banami,  loola  ma nkooko,  lophoyootshua nd’obe
bond’oko,  la  lophoolongola djeelo lind’oko.  5 Laalika bebe bend’eko
beekita  la  nda  loola,  aye  Nkhumundjeyi  oofwa  bebe  bend’eko.  6



Lokelelaka  bol’oko  seekiso  okelelaka  bankina  lilekola  mbal’iphe.
Laikofu  liikiso  osoanyaka  toma,  losoanyaka  nkoko  mbal’iphe.  7
Sekiande oyaakumiaka, la seekiande oyaatshumiaka bolotshi, akayeme
bonene bonda djeelo lailelo  iyoph’iko.  Laalika eko ekelaki  nd’otema
mbo: Emi nduulama seenda waali ya nkolo y’ola,  emi mpoyali waali
ooki bolio, emi mpongeena lomi ilaka elenge nde botshuako. 8 Laalika
baoy’asoko, djeelo lind’ako liyokoyaka wiina bophoko, nyonyi l’ilaka, la
ndjala en’imali. Eko ekaatshumba bolika. Laalika Nkolo Nkhumundjeyi
oolombolia ayali la boolo. 9 Ba Nkolo y’ela ina motshi bakitshaki l’eko
mposa,  la  iyo baneenaki  bolotshi  l’eko,  baokoolela,  baokuula nkimo
aneena  lom’iyo  belinga  beetshumbam’eko.  10  Iyo  baok’emala
m’itaatale laalika bopholu bonda djeelo lind’eko, bakela mbo: Aee! aee!
bola  bon’onene  bonda  Babilona,  bola  bond’olo!  elomboelo  endawe
eeyaka  etena  ephoko!  11  Bandeeteta  laisombia  toma  bana  motshi
baokolela,  baokokombola,  laalika  lako  l’onto  onduuta  lisomba toma
tondiyo; 12 Toma tonda paonyi la tonda fesa, la bakili band’akeso, laito
linda ketshumaketshuma, laina ngola, laina bosuku, laina ngelingeli, la
toma  tond’esongo  tond’eshinga  bond’olo,  la  toma  tonda  toongo  ya
ndjoku  tokiyo  okelaka,  la  toma  tond’oshinga  boolo  tookiyo  okelaka
l’esongo, la toma tonda konga, la tondaipheko, la tonda baoko banda
baton’atona;  13  Kalafulo,  la  toma  tona  nsole,  la  mula,  la  nsali
endaishingola, l’alasa, la baana, la nsali, l’ophushi y’aphota, l’empunga,
la ngombe, l’enkoko, la falasa, la posoposo indaita, l’antamba, la nyomo
in’anto. 14 Toma tookiwe okombolaka toima m’ele we. Toma tondawe
y’elotshi bia laokumo tootshua, tophonguuta litanema botshuako! 15
Bandeeteta  laisombia  toma  tosoko  bandaayaki  liyonga  ma  nkooko,
baokemala itaatale laalika bopholu bonda djeelo, balela la bakombola,
16  Bakela  ay’iyo:  Aee!  aee!  bola  bon’onene  booki  seenda  ook’iyo
olotshaka  litoo  linda  ketshumaketshuma,  laind’elotshi  ya  ngola,
bookiyo osonaka la toma tonda paonyi, la mboko ind’oshinga bond’olo
la  bakili  band’akeso!  17  Liyonga  liko  bia  liitshaangolamaki  wiina
bophoko. Ba nkolo ya waato bia l’ane baaki likendjaka waato la baa
nkolo  ya  tolenda,  l’aleki  la  mboka  baayosombie  toma  nd’okeli
bon’onene baneemalaki itaatale, 18 baphaaphangbaki ak’iyo yeenaka
seeki’oko  otshumbamaka  ay’iyo:  Bol’oko  boowana  l’ola  bon’onene
bok’one? 19 Iyo baoyauyaki boutshu nd’etsh’endiyo, baphaaphangba
lailela, laikombola la nkimo ay’iyo: Aee! aee! bol’on’onene booki basi
basuwa  bia  nd’okeli  laiyonga  m’onene  bond’oko  bootshaangba



wiin’ophoko? 20 We, loola, l’inyo bekilami, l’inyo baatomamaki, l’inyo
bamvutshi,  loyaaka  l’osalu  nd’otsh’ond’oko!  Laalika  Nkhumundjeyi
aolombola  m’elomboelo  eninyo.  21  Boondjelo  boomoli  bond’olo
ookalaki  looko  londa  bonseli  lon’onene,  ande  oniinaki  nd’okeli
bon’onene, aye batuuta yootana. 22 Batuuta yooka mposo ina ngombi
ind’ele, nkula mposo in’ane baatangola yeelo, la bane banduula liphole,
nkula  lin’ane  banduula  tophonge;  batuuta  litana  batshuli  nd’atenyi
bandawe,  bapuute  yooka  lophoso  londa  liyoko  lin’onseli  nd’atenyi
bandawe;  23  L’itshua  iphuute  lipheta  ndatenyi  bandawe;  baphuute
yooka mposo ind’asongi y’aali nkula inda luumoto londaiyala nd’atenyi
bandawe, la mposo inda baasombia toma baaki banto ban’anene na
motshi,  laalika  iyo  bia  balimbamaka  l’ete  bendawe.  24  Batanaki
bolongo  bon’amvutshi  la  bonda  bekilami,  la  bonda  bane  bia
baadjaakemaki na motshi nd’atenyi bandiyo.

Tshapita 19.
1 M’okongo ya baoy’asoko, emi ondookaki seenda nkimo ind’olomba
bon’onene  y’anto  nda  loola  bakela  ay’iyo:  Lokumia  Ooyaaki!  Iiko,
laokumo,  la  boolo  boyali  bona  Nkhumundjeyi.  2  Laalika
seelomoboli’ande eyali  nuaa la  soosolo,  ande oolomboliaki  luumoto
londa likitshi ya mposa lindaiphepha, oophitaki motshi bia ma likitshi
linande  ya  mposa,  ande  ondoosomboliaki  bolongo  bond’ekambi
benande.  3 Iyo bakelaki  mbala end’iphe ay’iyo: Lokumiaka Ooyaaki!
Belinga  benande  beulela  l’iyo,  l’iyo.  4  M’ako  lingambi  bakumi’aphe
lainenyi, baasumiaki baongo, iyo baamemiaki Nkhumundjeyi onduuli
nd’iyeko inda waaphemelo,  bakela ay’iyo: Apha seesoko! Lokumiaka
Ooyaaki! 5 Aye lolaka londoolaki m’anse band’iyeko inda waaphemelo,
lokela mbo: Bekambi benda Nkhumundjeyi bia, bane baayali yookaka
bopholu,  banda tosali  la  ban’enene,  bakumie  Nkhumundjeyi!  6  Emi
ondookaki  seenda  lolaka  lond’olomba  bon’onenen  y’anto,  seenda
aaphela bokeli, la seenda aakumba mbula boolo, lokela mbo: Lokumia
Ooyaaki  laalika  Nkolo  Nkhumundjeyi,  bosi  mpamba  bia,  ande
oosaaphema. 7 Loonshoko tooke bosalu, tosalangane iyeli iileki, laalika
liyala  linda  Bosoka  bonkoko  limbooyala,  waali  onande
amboyaaphonga.  8  Bakaaki  luumoto  n’ande  lilota  etoo  enda
ketshuketshuma,  la  ngaingai,  la  phee,  etoo  eko  ya  ketshuketshuma
eyali  bekeleeli  bend’olotshi  benda  bekilami.  9  Ande  oonsagelaki
ay’ande:  Fundaka  mbo:  Bane  baandetamaki  ndailambo  linda’iyala



linda  Bosoka  bonkoko,  bayali  l’insonyi.  M’ako  ande  oonsagelaki
ay’ande: Baoyi banda soosolo banda Nkhumundjeyi bakaane. 10 M’ako
emi  ondoosumeliaki  baongo  nda  yoomemia.  Aye  ande  oonsagelaki
ay’ande:  Tokelaki  shiiko.  Emi  ndjali  wiindawe  bokambi,  la  boona
nyongo,  la  bane  baakitanya  baoyi  banda  Yeso.  Memiaka
Nkhumundjeyi,  laalika lolaka londa Yeso loyali  Ephopho enda baoyi
band’amvutshi.  11 Emi oneenaki loola loolifa, neene nde falasa enda
weelo ekene! One oodaaphemali falasa eko, boetaki mbo: Bosi itshili la
soosolo; m’olotshi bonande eeyaliande lilomboliaka banto, eeyaliande
yuunaka  l’iyo  litaa.  12  Baiso  banande  baki  seenda  lingong’a  tshaa,
ande  aki  la  nsala  ya  nkoso  phala  nd’otsh’onande.  Ande  aki  la  liina
liikotamaki nda djoonge linande, liikiande yeeyaka nk’omele. 13 Ande
alotaki  etoo  eekiyo  okosaka bolongo,  liina  linande  liki  lolaka  londa
Nkhumundjeyi.  14  Bolomba  y’asalayi  bia  banda  loola  booyeelaki
m’okongo,  baaphi  nda  falasa  inda  yeelo,  balotshi  litoo  lind’olotshi,
linda  ketshumaketshuma,  la  phee  la  soosolo.  15  Ishandja  ina  mpia
indoolaki  m’olumvu  bonande,  n’ande  likota  benanga.  Ande
aokaaphemela  l’ompaampango  bon’epheko.  Ande  aokomaamatsha
toma  tooyali  n’entole  la  nkele  end’olo  enda  Nkhumundjeyi,  bosi
mpamba bia. 16 Ande aki la liina liikotamaki nd’etoo enande, la nda
ephelo enande mbo: Nkolo y’ola enda baa nkolo y’ela la Nkhumu enda
baa nkumu. 17 Emi oneenaki boondjelo eemi nda liiso ya wiina. Ande
aphaaphangbaki  laolaka  lond’olo  eele  mpulu  bia  iifumva  nda  loola
ay’ande: Loyaka, lotaane ndailambo lin’onene lina Nkhumundjeyi; 18
N’inyo  iyola  yuunu  benda  ba  nkolo  y’ela,  la  benda  belomboli
bend’asalayi, la benda ba nkolo ya mpamba, la benda falasa la bane
bandaaphi, la ben’anto bia, l’etondolo l’antamba, la benda banto banda
tosali, la ben’anto ban’anene. 19 Emi oneenaki nyama eko la baa nkolo
y’ela ina motshi, la belomba bendiyo y’asalayi, bataanaki nda yuunya
one  ondaaphemaki  nda  falasa,  la  belomba  bende  y’asalayi.  20
Bakandaki nyam’eko, la bomvutshi bond’eko bond’ophoto booki likela
baoyi  bandaiphepha nda baiso band’eko,  baakiande lilimbaka banto
baakolaki nemba ina nyam’eko la baaki limemiaka ewaanelo end’eko,
iyo banda’ilaki  iy’ako baphe batowe nd’eliya enda tshaa toopheta la
baoko banda tshaa. 21 Bane baatshikalaki, badjaakemaki l’iphaka inda
one  ondaaphemaki  falasa.  Iphak’iko  iyoolaki  m’olumvu  bonande,
m’ako mpulu bia iikindaki yuunu bendiyo.



Tshapita 20.
1 Emi oneenaki boondjelo aokitele ma loola, aki la fungola inda’okuke
londa’iphoku liipha l’esuka, l’onyolola bon’onene nda’ikata linande. 2
Ande  akandaki  ndjua  en’onene  end’elengelenge,  eeyali  bomekani,
Satana  mele,  ande  ondoolembaki  benonyi  kinunu;  3  Ande  oilaki
nda’iphoku  liipha  l’esuka,  ande  ooliphaki  lokuke,  ande  onaambiaki
nemba nkooko, n’ande atuutake lilimba benanga, elenge nde aashila
lomi  benony’eko  kinunu.  M’okongo  y’enonyi  besoko,  liiyali  l’iyo
yootshugola  iyema.  4  Emi  oneenaki  iyeko  inda  waaphemelo,  iyo
buulamaki  nkooko,  baakaaki  boolo  bonda’ilombolia  banto.  Emi
oneenaki baphopho banda bane baatenolamaki betsha laalika lolaka
londa  Yeso  la  Nkhumundjeyi,  bane  baatomemia  nyam’eko,  nkula
ewaanelo  end’eko,  baatokola  nemba  end’eko  nda’ilongi  nkula
nd’akat’andiyo.  Iyo  bayaaki  la  loomo,  l’iyo  bandaaphemaki  iyo  la
Kilisito.  5  Bankina  baawaki  baatoyala  la  loomo,  elenge  nde  aaki
benonyi  beko  kinunu  oshilaka.  Osoko  ayali  eutshuelo  end’oso  ma
nyonyi. 6 Bane bandeetshuaki ma nyonyi nd’etshueelo end’oso, bayali
l’insonyi la bayali ekila. Nyonyi end’iphe ephongoyala boolo eel’iyo, aye
iyo  baokoyala  belombeli  benda  Nkhumundjeyi  l’enda  Kilisito;  iyo
baokoyala l’ande benonyi kinunu. 7 Aashila lomi benony’eko kinunu,
iyo baokoleesa Satana ma’onkandju mpeene aakiande. 8 Ande aokoola
nd’iyolimba  benanga  band’atshuku  banenyi  ya  motshi,  aokeeta
Ngongo la Mangongo n’ande yaasoenya, nda yuuna litaa. Iyauma bayali
phala seenda bokongo bon’ompandje y’okeli bon’onene. 9 M’ako iyo
banduulelaki n’onkundji  ya motshi,  iyo ban’engaki anduuli  bekilami,
l’ola  bok’iyo  oyaaka  lilangaka.  Tshaa  tookitelaki  ma  loola,  toko
tondaatshumbaki.  10  M’ako  bomekanyi  ooki  litshuyaka  banto,
ondootshueyamaki  nd’eliya  enda  tshaa,  mpeene  aaki  nyam’eko
l’amvutshi  banande  bako  y’ophoto.  Iyo  baokonyookuama  l’iyane
l’otsho botshuak’otshuako. 11 Emi oneenaki iyeko in’onene inda weelo
inda  waaphemelo,  la  one  onduulamaki  nkooko;  loola  l’amotshi
baniimaki ma baiso banande. Eteetenyi endiyo etuuta yeenama. 12 Aye
mi  oneenaki  banto  baawaki,  l’an’enene,  l’anda  tosali,  beemi  nd’oso
bond’iyeko  inda  waaphemelo;  iyo  baakukolaki  baboko.  Bakukolaki
la’iboko linkina, liiki liboko linda loomo. Balomboliaki banto baawaki
ma baoyi  baakotamaki  nd’aboko,  seeki  bekeleeli  bendiyo.  13 Bekeli
ben’enene beendooliaki belio beeki nkooko: La nyonyi l’omimo bonda
langalanga baandooliaki belio beeki nkooko. Balomboliaki bonto l’onto



seeki bekeleeli benande. 14 Buusaki nyonyi l’olimo bonda langalanga
nd’eliya  enda  tshaa.  Nyonyi  eko  y’iphe  eende  eliya  enda  tshaa.  15
Nkina  bateena  liina  lin’onto  lifundji  nda’iboko  linda  loomo,  ayawe
baolousa nd’eliya enda tshaa.

Tshapita 21.
1 Emi  oneenaki  loola  lond’otoo  la  motshi  ind’otoo,  laalika  loola
lond’oso  la  motshi  ind’oso  iyoolimwa,  etuuta  liyala  nkula  bekeli
ben’enene.  2 Emi  oneenaki  bola  bond’ekila,  Yelusalema  ind’otoo,
iyookitele  ma  loola,  m’ele  Nkhumundjeyi,  imboophongama  seenda
ondaasa litshua’iyala oomboyaasonaka nda’ikenda eele bolom’onande.
3 Aye emi ondookaki lolaka lond’olo m’iyeko inda waaphemelo lokela
mbo:  Lophalaka,  uulamelo  ena  Nkhumundjeyi  eyali  nd’antenyi
baninyo!  Ande  aokuulama  l’iyo,  aye  iyo  baokoyala  banto  banande.
Nkhumundjeyi mele aokyala l’iyo, la, aokoyala Nkhumundjeyi endiyo.
4 Ande aokoluwola baisoli bia ma baiso bandiyo ; nyonyi ephonguuta
liyala,  lilelo  liphonguuta  liyala,  nkula  nkimo,  nkula  liphephe.  Baoyi
band’oso  baoshila.  5  One  onduulamaki  nd’iyeko  inda  waaphemelo
akelaki  ay’ande:  Okolia,  emi  ndiila  toma  bia  betoo.  Ande  akelaki
ay’ande: Funda laalika baoy’ako bayali band’itshili la soosolo. 6 M’ako
ande  oonsagelaki  ay’ande:  Baoy’ako  ba’okelama!  Alafa  la  Omega
eeyaliemi,  aangolelo l’esuka.  One ooyali  la  mposa,  emi ndookiimelia
ande limela baashi m’ingolo y’okeli inda loomo bomel’a mela. 7 One
oolekola  baoyi  band’obe  mpamba,  aokoyala  bokitshua  bonda  toma
tone.  Emi  ndookoyala  Nkhumundjeyi  enande,  aye  ande  aokoyala
boon’ami. 8 Aye basi bopholu, l’ane baapha la yiimelia, l’ane band’ebe,
la  baajdaakana;  l’asi  likitshi  ya  mposa,  la  basi  baloka,  la  bane
baamemia tontooto,  l’asi  bophoto bia,  bokitshua bondiyo bookoyala
nd’eliya enda tshaa la baoko banda tshaa. Nyonyi end’iphe ek’esoko. 9
Boondjelo boomoli bona nsaambo aki l’akofu nsaambo banda djeelo
band’esuka  ooyakaki.  Ande  oonsagelaki  ay’ande:  Yaka!  emi  ndooko
kotshumia luumoto looyali nda’iyala eele Boona ond’onkoko. 10 M’ako
ande  oontombaki  nd’aphopho  nd’okoto  bon’onene  l’otale,  ande
oontshumiaki bola bond’ekila,  Yelusalema, iyookitele ma loola,  m’ele
Nkhumundjeyi, 11 Boki laokumo londa Nkhumundjeyi, boki liphetaka
seenda looko londa bakong’akongo, londa weelo phee senda ilendelia.
12 Boko boki la liina lin’onene l’otale; boki la nkuke likumi l’iphe, la
baandjelo  likumi  l’aphe beemi  nda yiiso beko.  Baina  banda baopho



banda  Isaliyele  likumi  l’aphe  bakotamaki  nkooko.  13  Nda  wuuli
bond’ekielo ya wiina, nkuke isato; na ngele y’ekeli,  nkuke isato; nda
lolo,  nkuke  isato;  nda  wuuli  bondiila  wiina,  nkuke  isato.  14  Liina
lind’ola  liki  nd’atshina  likumi  l’aphe,  la  baina  likumi  l’aphe  banda
baatomamaki  likumi  l’aphe  banda  boona  ond’onkoko  bafunamaki
nkooko.  15  One  ootephelaki  l’emi  aki  l’iyeli  seenda  bompaapango
bonda paonyi nda yeelia bola, la nkuke ind’iko, laokombo lond’oko. 16
Yuuli  bend’ola  beki  benenyi  bend’elamaki  phiophio,  botale  boki
seenda wuuli bonkina. Ande eeliaki bola l’ompaapango, iyeli ind’oko
iki  kilometele  linunu liphe la nkama inenyi.  Botale la  wuuli  bokina,
l’otale  bondaiphala  loola  boki  phiophio.  17  Aye  ande  ondeeliaki
lokombo  lond’oko:  baboko  bakumi  basato  l’otowa,  seenda  wuuli
bond’otale,  seeyali  botale  bon’onto,  la  bon’andjelo.  18  Basumiaki
litshutshu linda’okombo la  baoko banda bakongo’akongo,  batongaki
bola  nko  la  paonyi,  seenda  tolendelia  tontolo.  19  Batshina
banda’okombo  lond’ola  baangemaki  la  yoopho  bia  yaooko
band’oshinga  bond’olo.  Litshina  lind’oso  liki  la  looko
lond’akongo’akongo;  litshina  lind’iphe  liki  tshuu;  lid’isato  liki
pheephee; lin’inenyi liki  seenda baashi y’okamba; 20 lind’itaano liki
engooongola;  lid’otowa  liki  bongola;  lina  nsaambo  liki  botoko;  lina
muambi  liki  seenda  botoko;  linda’iva  liki  bosuku  ;  linda’ikumi  liki
seenda  bosuku;  linda’ikumi  l’ophoko  liki  seenda  tshuu;  linda’ikumi
l’aphe  liki  seenda  lomonge.  21  Nkuke  likumi  l’iphe  iki  la’oko
band’akeso likumi l’aphe.  Lokuke laikuke loki nko looko londa’ikeso
lontolo.  Bonsese  bond’ola  boki  paonyi  intolo,  iifaana  la  tolendelia
tooneenya wuuli bonkina. 22 Emi nteena ememieelo nkooko, laalika
Nkolo  Nkhumundjeyi  bosi  boolo  bia,  la  Bona  ond’onkoko  bayali
ememieelo  endiyo.  23  Bola  botosamba  liiso  ya  wiina  nkula  nsonge
ndaiphetsha  nkooko,  laalika  lokumo  londa  Nkhumunjdeyi  loki
liphetaka  nkooko,  Bona  ond’onkoko ayali  litala  lindiyo.  24  Benanga
baokokenda  l’iyane.  Baa  Nkolo  y’ela  ina  motshi  baokoyaka  nkooko
laokumo  londiyo.  25  Bapholiphe  nkuke  l’iyane  laalika  botsho
bophongoyala nkooko.  26 Baokoyaka nkooko laokumo l’emeemengo
enda benanga.  27 Eemba ena mpaapa nkula bokeli  ya’oyi  band’obe
aphootshue nkooko! Phee nko bane baafundji nda’iboko linda loomo
linda Boona ond’onkoko.

Tshapita 22.



1 Ande  oontshumiaki  bokeli  bonda  loomo,  bonda  phee,  boola
ma’itshina  y’iyeko  inda  waaphemelo  bona  Nkhumundjeyi  la  Boona
onda bonkoko,  2 Nd’atenyi band’onsese bosoko. Nda wuuli’okeli  eki
bosongo bonda loomo, booki litshueke yoopho likumi l’ephe ya mamo.
Boko boki litshueeke mamo nsonge la nsonge: nkashi ind’osongo iki
lisiliaka nkangi in’enanga. 3 Lako waambo booyala lomi nkooko. Iyeko
inda  waaphemelo  inda  Nkhumundjeyi  l’inda  Boona  ond’onkoko
iyookoyala  nkooko.  Bakambi banande baokoyala  yoomemiaka.  4  Iyo
baokeena elongi enande. Liina linande liyookoyala nda’ilongi lindiyo. 5
Ephongoyala  botsho  nkooko.  Iyo  baphongoyala  l’osamba  bonda
bononyi bond’itshua, nkula liiso ya wiina, laalika Nkolo Nkhumundjeyi
ooyala  lomi  yaaphetelaka.  Iyo  baokaaphemela  botshuk’otshuako.  6
Ande ansagelaki ay’ande: Baoy’ane bayali band’itshili la soosolo. Nkolo
Nkumundjeyi enda baphopho ban’amvutshi asokolaki boondjelo nda
litshumia  bakambi  banande  baoyi  bandaasa  liyaka.  7  Looka,  emi
ndookoyaka  faafa.  One  ootomanya  baoyi  bane  baatoyake  baayali
nda’iboko  line  ayali  l’insonyi.  8  Emi  Idjuanyi  ndookaki,  la  neenaki
baoy’ane.  M’ako aakimi wookaka,  l’akimi weenaka,  emi oosunamaki
nd’ekolo  benda boondjelo  oontshumiaki  baoy’ane nda yoomemia.  9
Aye  ande  oonsagelaki  ay’ande:  Phalaka,  tokelake  iyopho’iiko.  Emi
ndjali bokambi seenda we, la ndjali seenda baana nyongo, bamvutshi,
la  bane  baayotomanye  baoyi  baayali  ndai’boko  line.  Omemiake  nde
Nkhumundjeyi.  10  Ande  oonsagelaki  ay’ande:  Toliphake  baoyi
ban’amvutshi  baayali  nda’iboko line,  laalika betsho beko beetutama.
11 One ooyali  bobe atshikale nd’obe bonande.  Ooyokele baoyi bana
nsonyi  atshikale  nda  baoyi  banande  ya  nsonyi.  One  ooyali  bolotshi
atshikale  nd’olotshi  bonande.  One  ooyali  ekila  atshikale  nd’ekila
enande. 12 Looka, emi ndjoyi faafa,  ndjoyi la laifuto linami ndaifuta
bonto  bia,  seeyali  bekeleli  benande.  13  Emi  ndjali  Alafa  la  Omega,
ond’oso la ntshundo, aangolelo l’esuka. 14 Bane bandookiaki bekolo
bendiyo, nd’iyo liyala la mpamba enda’iyaka nd’osongo bonda loomo,
la  nda  yootshua  nda  wiiso  bond’ola  bayali  l’insonyi.  15  N’andja
band’ola  eeyali  mva,  l’asi  baloka,  l’akitshi  ya mposa,  la  baayodjaake
banto,  la  baayomemie  tontooto,  l’ane  bia  baalanga  la  baayosange
bophoto.  16 Emi Yeso oosokolaki  boondjelo bonami nd’iyolosangela
baoy’ane, n’inyo iyosangela ekelesia. Emi ndjali looto l’inkanola inda
Davidi,  iyothsi  ind’olome  ina  ngaingai  ina  nkesa.  17  Ephopho  enda
bosongi aosanga ay’ande: Yaka! One ondooka akela ay’ande: Yaka! One



ooyali  la  mposa  ayake!  One  oolanga  akole  baashi  banda  loomo
bokol’akola.  18  Emi  ndoosangela  bonto  bia  oondooka  baoyi  bane
baatoyake baayali nda’iboko line ay’emi: Nkina bonto aokaaphia baoyi
bankina nd’alika baoy’ako, Nkhumundjeyi aokoaaphelia djeelo liifundji
nda’iboko line; 19 La nkina bonto aokiimola baoyi baatoyake baafundji
nda’iboko line, Nkhumundjeyi aokooimolia empuli enande m’osongo
banda loomo,  la  m’ola  bond’ekila,  boofundji  nda’iboko line.  20  One
oosanga  baoy’ane  oosanga  ay’ande:  Ee,  ndookoyaka  faafa!  Apha
seesoko! Nkolo Yeso, yaka! 21 Lolango loopha l’iyeli lona Nkolo Yeso
loyale la bekilami bia! apha seesoko!


